
Секторската студија Туризам за Просторниот план на Република Северна Македонија (2021-2040), Дел 2 е изработена согласно тендерската документација за јавна набавка на услуги за изработка на студии со технички број 01854/2023. Просторниот план претставува стратешки документ од највисока категорија која има долгорочно значење и од кој ќе произлезат останати национални, регионални и локални развојни документи (просторни планови, стратегии и програми). 
Потребно е туризмот во Република Северна Македонија да заземе подоминантна улога во вкупниот економски и социо - културен развој на државата. Тој треба да биде во согласност со современите тенденции на туризмот кој ќе се темели на одржливост, висок квалитет и алтернативна понуда која ќе ги земе во предвид компаративните предности на туристичките просторни целини со што ќе се зајакне конкурентноста на државата при настапот на туристичките пазари. Поради тоа е потребно да се развијат диференцирани селективни туристички видови според расположливите вредности во туристичките простори од различен степен. Притоа, иновативните и креативните решенија треба да имаат централна улога. Освен диверзификација на туристичката понуда е потребно да се унапредат и системите за управување со туристичкиот развој. Тие од своја страна треба да обезбедат порамномерен регионален туристички развој. Поради бројните ризици и закани со кои современиот туризам се соочува потребно е да се креираат и системи за брзо и ефикасно одговарање на таквите негативни влијанија. Современиот развој на туризмот имплицира и промена на туристичката побарувачка која станува сè пософистицирана во барањата на туристите, како во квантитативна, така и во квалитативна смисла. За привлекување на диверзифицирана, сегментирана туристичка клиентела треба да се унапредат и начините и пристапите за маркетиншки активности и промоција. Дигитализацијата ќе стане се подоминантна во сите сфери на туристичкиот процес. Поради тоа треба да се создадат услови за успешна имплементација на информациски и комуникациски технологии кои треба да се во функција на поефикасно и поефективно оперирање на сите чинители во туризмот кои синхронизирано треба да делуваат. Тоа имплицира и подигнување на нивото на знаења и компетенции на човечките ресурси во туризмот што претставува креирање високостручни и професионални туристички кадри.
Етичките и моралните социо - културни императиви, како и локалните и регионалните специфичности треба да бидат неизоставен дел во рамките на креирањето на иновативни решенија. Со тоа, долгорочните перспективи на туристичкиот развој во нашата држава ќе се усогласат со утврдените вредности на Европската Унија.
Секторската студија Туризам за Просторниот план на Република Северна Македонија (2021-2040) опфаќа неколку утврдени тематски целини: Анализа на состојбата; Осврт на реализацијата на актуелниот Просторен план; Цели и приоритети; Импакти на глобалните трендови; Развојна стратегија, односно проекција до 2040 година; Имплементација, Препораки, принципи и трендови од меѓународната практика, Заклучоци и детални картографски прикази.

Секторската студија: Туризам за Просторниот план на Република Северна Македонија (2021-2040) има основна цел да даде проекција на просторните основи на туристичкиот развој на ниво на држава. Со Секторската студија се анализираат бројните атрактивно - мотивациски потенцијали со нивните просторни карактеристики во корелација со внатрешните и надворешните фактори кои влијаат врз туристичкиот развој. Ваквата анализа е во функција на оптимално поврзување и комбинирање на различните елементи кои ја градат РСМ како туристичка дестинација која траба да функционира во пошироки просторни рамки. Секторската студија треба да го интензивира туристичкиот развој на државата, а преку тоа и да динамизира и целокупниот општествен и економски развој кој треба да се темели на принципите на одржливост и оптимална просторна организација.
Во изработката на Секторската студија за туризам следена е подготвената методолошка рамка содржана во двата документи подготвени од Агенцијата за планирање на просторот на РСМ и тоа: Методологија за изработка на просторни планови (Скопје, 2020) и Програмска задача за изработка на просторен план на Република Северна Македонија 2021-2040 (Скопје, 2022). Овој стратешки документ покрај апликативната димензија има и теоретска и научна релевантност поради тоа што се користени современи истражувачки пристапи за планирање и развој на туристичките просторни целини.
На почетокот се анализира тековната состојба како почетна платформа во која се согледуваат состојбите и вредностите со кои државата располага во туристичко развојна смисла. Извршената валоризација на потенцијалите за развој на туризмот (природно - географските, антропогените) дава нова слика за можностите за развој во контекст на нивните вредности. Во квантитативните анализи на карактеристиките на досегашниот развој на туризмот се презентираат сите клучни аспекти на развојот на ниво на просторни целини (национално и регионално).
Освртот на реализацијата на актуелниот Просторен план (2004-2020) е направено во корелација со тековната состојба констатирана во претходната глава со што точно можеше да се определи степенот на неговата реализација во различните сегменти на планирањето на просторот. Акцентот беше даден на компарирање на туристичкиот развој на просторните целини од трите нивоа и тоа на ниво на држава, региони и општинско ниво, со сите варијации што во текот на реализација настанале (промена на регионалните и општинските граници).
Компарацијата на првите две глави, состојбата и реализацијата на претходните плански определби, ги дава погодностите кои сега се во просторот за развој на туризмот но и ограничувањата кои стојат на патот кон реализацијата на пообемни развојни процеси. Нивната комбинација ги даде перспективите за развој и тоа преку комбиниран пристап на два методи. SWOT анализата, како ситуациона тековна анализа ја проектира општата слика за туризмот на ниво на држава. Втората анализа која шесто се нарекува TOWS (Threats, Opportunities, Weaknesses, Strengths) е вкрстена анализа, со што се добиваат интервенциите што можат да се направат за да се минимизираат слабостите и заканите со помош на силните страни и можностите. Со групирање на неопходните интервенции се дојде до дефинирање на општата цел и приоритет за развој на туризмот во предметниот период.
Во делот посветен на идните стратешки насоки, општата цел се разградува во седум посебни цели кои се однесуваат на клучните аспекти на развојните насоки каде треба да се движи туризмот во РСМ. Тие се дефинирани според SMART принципите и се основата од каде треба да се воспостави клучната корелација на туристичкиот и просторниот развој. Елаборацијата на импактите на глобалните трендови како геополитички процеси и кризи е важен коректор на планските решенија.
Делот за развојната стратегија (проекција до 2040), е клучен сегмент на Секторската студија за туризам. Преку предлогот за организација на туристичките просторни единици се разработува функционалната организација на различните нивоа и тоа, макро (региони) - мезо (зони) - микро (локалитети). Со примена на нова методологија определени се туристичките локалитети како основни единици на туристичкиот развој на државата. 
Проекцијата на другите елементи (туристички промет, сместување, угостителство) ги дава квантитативните елементи на развојот. Тие треба да се сублимираат на реализацијата на развојните политики преточени во целите на планот.
Во секое планирање делот на решенија за имплементација треба да ги содржи апликативните аспекти на планирањето. Одредбите за спроведување на планските решенија всушност ја даваат општата рамка во која треба да се движи логиката на сите интервенции во просторот, додека планот за акции детално ги дефинира потребните активности неопходни за реализација на претходно утврдените цели. Дефинираните индикатори дадени за секоја цел треба квантитативно да дадат индиции за степенот на реализација на секоја стратегија поодделно.
Треба да се заклучи дека препораките, принципите и трендовите од меѓународната практика даваат насока каде и како треба да се движиме во остварувањето на посакуваниот развој не само на национално ниво, туку и на ниво на региони и локалитети. Целиот документ се темели на воспоставување на систем на урамнотежен и долготраен одржлив туристички развој на Република Северна Македонија како значајна туристичка дестинација препознатлива во меѓународни рамки.

